
З А П И С Н И К

Од состанок одржан во просториите на Здружение на судиите на Република Македонија на ден 23.01.2012 година

На ден 23.01.2012 година во просториите на Здружение на судиите на Република Македонија се одржа состанок на кој присуствуваа Претседателот на Здружение на судиите на Република Македонија, судија Николчо Николовски и претставници од Светска Банка , г-дин Денис Бошковски, г-ѓа Бет Ан Хофман и г-ѓа Тања Милоевич, претставник од Министерство за правда.
На самиот почеток од состанокот, г-дин Бошковски истакна дека причина за состанокот е изработка на завршниот извештај за проектот за зајакнување на судскиот систем во Република Македонија, кој е започнат во 2006 година и завршува на 31 Март 2012 година. Наведе дека проектот се состои од повеќе компоненти, една од тие е градежната ( реновирање на зградата на Основниот суд Скопје 1), набавка на хардвер за АКМИС системот, градење на капацитетот на Судскиот Совет, како и други компоненти во соработка со Министерство за економија. Во продожение дополни дека г-ѓа Хофман работи на евалуација на ваквите проекти повеќе од една деценија, дека таа ќе го составува извештајот и за овој проект, што всушност е и причината за овој состанок. Тој исто така најави дека кон крајот на месец Март ќе биде доставен нацрт извештај на завршниот извештај за дополнителни коментари и забелешки.
По ова следуваше претставување од страна на Претседателот на Здружение на судиите на Република Македонија, судија Николчо Николовски, кој накратко ги објасни целите и начинот на функционирање на здружението. Истакна дека досегашните постигнати резултати од проектот за зајакнување на судскиот систем се за поздравување, бидејки секогаш се потенцира дека судиите заслужуваат оптимални услови за работа, заради обавување на судската функција. Наведе дека е многу важно сите судии во Република Македонија да имаат подеднакви услови за работа, дека е недозволиво судијата да ја дели својата канцеларија со стручен соработник или дактилограф. Исто така, напомена дека судиите го поздравуваат напредокот остварен во делот на реализација на АКМИС системот како и Законот за управување со предмети. Истакна дека состојбите во судството се во значителна мера променети од 2006 година, потенцирајки го особено подобрувањето на квалитетот на законите. Истакна дека е потребно да се види како системот за евалуација на судиите ќе функционира во пракса, како и тоа дека треба да се преиспита потенцирањето на квантитативниот елемент наспроти квалитативниот во овој систем. Ја наведе реакцијата на судиите во правец на пренагласеност на одговорноста на судиите, во делот на разрешување од вршење на функцијата поради нестручно и несовесно вршење на истата. Во делот на Судскиот совет, образложи реакции и мислења на судиите за тоа дали Судскиот совет е целосно компетентен да врши евалуација врз работата на судиите, при состојба што во него членуваат и лица кои не се судии. Нагласи дека единствена цел е да се работи на остварување на владеење на правото, па во таа смисла Здружението на судии на Република Македонија секогаш ќе биде отворено за соработка и реализација на проекти во оваа насока.
По излагањето на Претседателот, судија Николовски, г-ѓа Хофман изрази благодарност за информирањето за состојбите во судството. Таа наведе дека е задоволна со резултатите од примената на АКМИС системот во судовите, иако понекогаш се јавува отпор кон воведување на новитети во работењето. Што се однесува до критериумите за оценување на работата на судиите, истакна дека Светска Банка одржувала разни дискусии за проектирање и реализација на проекти во однос на потенцирање на квантитетот наспроти квалитетот на работење. По ова прашање  таа побара мислење од Претседателот, судија Николовски, за тоа дали системот им овозможува усовршување на судиите во нивната работа и дали постојат некои недостатоци кои би требало да се подобрат.
Претседателот, судија Николовски на ова одговори дека судиите генерално се задоволни од обуките кои ги посетуваат во Академија на судии и јавни обвинители. Нивна оценка е дека Академијата во целост го има оправдано своето постоење, меѓутоа судиите треба да знаат дека не смеат да оложат судење поради присуство на обука во Академијата. Потоа истакна дека оценката на судиите за одржаните обуки за Законот за парнична постапка и неговите измени, е дека се обавени исклучително добро, на  високо професионално ниво. Ја напомена и потребата од преиспитување на системот на плати, прашање кое е често дискутирано помеѓу судиите. Тој наведе дека мора да има разлика во платите на судиите во судови кадешто има помал број на предмети и поголем број на предмети, како и дека мора да постои изедначување во платите на судиите кои судат во судови од прв степен, и судии кои судат од втор степен, со примена на објективни критериуми.
Во продолжение на состанокот, г-ѓа Хофман побара мислење од Претседателот, судија Николовски околу работата и положбата на претседателите на судовите, бидејки обемот на нивната одговорност е прилично широк, дали тие ги имаат на располагање сите средства и инструменти коишто им се потребни за извршување на нивните задачи, како и тоа дали има доволоно административен персонал и стручни соработници.

На ова прашање, судијата Николовски истакна дека правата на претседателите на судовите на хартија се добро насликани, но во основа се ограничени во проектирање на средствата за работата на судовите, а сето тоа се одвива во услови кога секој претседател на суд се соочува со финансиски потешкотии, што се рефлектира врз неговото менаџирање со судот. Наведе дека е потребно да се спроведе законската обврска секој судија да има свој стручен соработник, обезбедување на оптимални услови за работа на судиите и стручните соработници.
Г-ѓа Хофман го побара мислењето на Претседателот, судија Николовски за развојот на правосудството во изминатите 5 години, имајки превид дека проектот на Светска Банка за зајакнување на судскиот систем е започнат во 2006 година.
Претседателот, судија Николчо Николовски изрази задоволство за тоа во кој правец се одвиваат судските реформи, истакна дека во моментот судството е потранспарентно и поотворено, законите се поквалитетни, условите за работа се значително подобрени, секој судија има свој компјутер и пристап до интернет. Во таа смисла, ја спомена и веб страната на Здружението на судиите на Република Македонија, како интерактивна веб страна преку која судиите можат меѓусебно да комуницираат. Истакна дека ефектите од овој проект се видливи и не можат да се негираат. За АКМИС системот наведе дека е потребно континуирано  усовршување и конзистентност со судскиот деловник.
По ова, г-ѓа Хофман побара мислење од судијата Николовски за тоа на кој начин судовите и судиите го измениле својот став кон јавноста, како судството станало поотворено за јавноста, и дали во овој дел има простор за натамошни промени.
Претседателот, судија Николовски, на ова прашање одговори дека всушност јавноста е таа што го гради односот спрема судството преку медиумите. Судиите се должни да ја вршат својата работа и да ги објавуваат своите одлуки во јавноста, а од друга страна, пак, медиумите се должни да ја информираат јавноста објективно. Судиите очекуваат дека преку канцелариите за односи со јавност во судовите тоа  ќе се постигне.
При крајот од состанокот, г-ѓа Хофман побара од Претседателот, судија Николовски да даде свои сугестии и идеи со кои би се подобриле квалитативните критериуми за оценување на судиите.
Судијата Николовски наведе дека е потребно да се преиспита методологијата за оценка на сложеноста на предметите, бидејки на тој начин би се рангирале предметите според нивната сложеност. Оценката не треба да се извлекува според бројот на  решени предмети, туку треба да се добиваат одреден број на бодови според сложеност на предметите, а ориентациониот број на предмети што се решаваат месечно да се прилагоди на сложеноста.
Г-ѓа Хофман побара мислење од Претседателот околу тоа дали АКМИС системот може да детектира ситуации кога постојат два слични предмети по жалба решени на различен начин во Апелационен суд, дали тие ситуации се честа појава и што треба да се стори за да не се дојде до вакви ситуации.

Претседателот на ова одговори дека е потребно да се стимулира постоење на друг институт кој треба да биде стимулиран посебно, институт кој се нарекува “воедначување на примена на законите и пратење на судската пракса”. Потребно е стимулација на посебно одделение на Врховниот суд кое ќе работи конкретно на пратењето на примената на овој институт.

На самиот крај од состанокот, Претседателот, судија Николовски на претставниците од Светска Банка им посочи дека  и изготвената Предлог Програма на Здужението на судии на Република Македонија за 2012 година би преставувала добра основа за проектирање и реализација на идни проекти.

Се донесе заклучок дека Здружението на судии на Република Македонија и Светска Банка ќе ја продолжат меѓусебната соработка преку проекција и реализација на нови проекти во иднина.

Скопје, 23.01.2012 година.                                                                                






